
TANAM POKOK GAHARU – SEMAI KESEDARAN PELIHARA ALAM SEKITAR 

 
UUM ONLINE: Bagi menyemai kesedaran dan membudayakan penjagaan alam sekitar, 
Jabatan Canselori mengambil inisiatif menganjurkan program menanam anak pokok Gaharu 
di sisiran Sungai Sintok, pagi tadi. 
 
Program ini merupakan lanjutan daripada perjanjian yang dimeterai pada 2016 antara UUM, 
Lembaga Perindustrian Kayu Malaysia dan TESCO Berhad bagi usaha menanam 25,000 
batang anak pokok Gaharu dalam tempoh 10 tahun.  

Pengarah Jabatan Canselori, Ahmad Rasidi Abdullah berkata program menanam pokok 
Gaharu ini selaras dengan hasrat universiti untuk mewujudkan kesedaran tentang alam 
sekitar, pengetahuan dan kelestarian kampus hijau dalam kalangan warganya. 
 
“Untuk fasa pertama TESCO Berhad telah menyediakan 5,000 batang anak pokok Gaharu 
untuk ditanam dalam masa terdekat. Penglibatan warga UUM khususnya staf Jabatan 
Canselori amat bermakna terutamanya dalam memulihara alam sekitar dan menjadikan 
UUM sebagai kampus yang bersih dan nyaman,” ujar beliau. 
 
Kira-kira 600 anak pokok Gaharu ditanam dalam program yang turut mendapat kerjasama 
Jabatan Pembangunan dan Penyenggaraan (JPP) dan Kelab Hikers UUM. 

